ИСТИСМАРДАН ИТАӘТӘ

Тәсир әкс-тәсирә бәрабәрдир – Нјутонун 3-ҹү гануну тәбиәт һадисәләрилә мәһдудлашыр. Фәрдләр арасындакы, јахуд һакимијјәтлә тәбәәләр арасындакы мүнасибәтләр фәргли ганунаујғунлуглара табедир. Әкс һалда неҹә изаһ едәсән ки, 3 милјон камбоҹалыны мәһв едән, даһа 2 милјонунун гәтли планыны гуран Пол Поту өз халгы јыхмады, кәнардан ҝәлиб Вјетнам гошунлары јыхды? Јахуд Сталинин диктатурасы онилләрлә давам етди вә јалныз онун өлүмү илә битди? Румынијанын хариҹи борҹларыны сон сентинә кими мајда өдәјиб гуртаран вә өлкәни борҹсуз дөвләтә чевирә билән Чаушескуну исә јарым ил сонра күтлә истеријасы фонунда ады бу ҝүн дә намәлум галан тәшкилатчылар јыхды.
Бу һәгигәт һарадаса бөјүк пессимизм мәнбәјидир. Чүнки, истәнилән анти-халг режимләринин стабиллијинә вә узунөмүрлүлүјүнә һагг газандырыр. Буна исә нә гәдәр десән мисал вар. 1965-дә һәрби чеврилишлә һакимијјәтә јијәләнән кечмиш лејтенант Бокасса өлкәси Мәркәзи Африка Республикасыны чевириб империја, өзүнү император елан едәндә артыг 12 илди һакимијјәтдәјди. Вә бу вахта – 1977-јә гәдәр ән ганлы дөвләт террору сијаси апарыр, өлкәни ганлы бир инквизитор кими идарә едирди. Јеҝанә ријазијјат профессоруну шәхсән јејән, 8-10 јашлы мәктәблиләрин митингини ҝүлләбаран едән бу каннибалын бүтүн ганлы вакханалијаларына халгы сусуб дөздү. Сонунда ону халг јох, өз репутасијасыны хилас етмәк истәјән Франса девирди. Үстүндән илләр кечәндән сонра исә халг јенидән ону ҝери чағырмаг истәјирди. Алынмады – каннибал өлдү.

Бир сөзлә, бүтүн бу Пол Пот, Бокасса, Иди Әмин, Мобуту, Трухилјо кими ганлы персонажлар тәсдигләдиләр ки, истисмарла мүгавимәт арасында мәнтиги јох, парадоксал бағлылыг вар. Әксәрән истисмар нә гәдәр ҝүҹлүдүрсә, әдаләтли гијама, мүбаризәјә бағланан үмид бир о гәдәр иллүзордур. Нјутонун гануну сијасәтдә ишләмир.
Әвәзиндә исә тарихдә нә гәдәр десән әкс мисаллар вар – заһирән динҹ, стабил өлкәләрдә халгларын мүгавимәти даһа ҝүҹлү олур. Кубанын башында дајанан Батиста ифрат садист дејилди. Даһа чох өлкәсини ири бир дүкана чевирмиш дәллалды. Онун танрысы пулду. 1953-дә Фиделин Монкада авантүрасыны даша дәјәндән сонра исә үмумијјәтлә онун девриләҹәји еһтималы јохду. Анҹаг бир нечә ил кечди вә Фиделин барбудослары ону девирди.
Јахуд Ливија кралы Идрис ганлы диктатор дејилди. Һалбуки, 1969-да Гәззафинин забитләри ону асанҹа девирдиләр. Бу хәбәри Түркијәдә алан 80 јашлы гоҹа крал инана билмирди ки, һәрбчиләр она мүхалифдиләр. Демәли, гәләбә һеч дә һәмишә заһирән ҝүҹл ҝөрүнәнин үзүнә ҝүлмүр.

Буна типик мисал Јунаныстанын ән јени тарихидир. 1945-дә өлкәнин әксәр әразисинә коммунист партизанлар нәзарәт едирди. Истедадлы сәркәрдә, кечмиш түтүн фабрики фәһләси Маркосун коммунист дәстәләри истәдикләри ан һакимијјәти там ҝөтүрә биләрди. Мүһарибә илләрини Мисирдә ҝизләнмиш крал Павел исә зәифдән зәифди. Анҹаг чохсајлы интригалар мәһз мүтләгијјәтин бәрпасы, јәни зәифин гәләбәси илә битди. Үзвләринин 20 фаизиндән чохлу гызлар олан партизан ордусу исә 1949-ҹу иләдәк гәһрәманҹасына мүгавимәт ҝөстәрсә дә, сонунда удузду.

Истисмарын ҝүҹү илә она мүгавимәтин ҝүҹү арасында әлагә тапмаг үчүн тарихә нәзәр салмаг әһәмијјәтсиз ишдир. Бу мәсәләдә бирбаша, мәнтиги асылылыг јохдур. 1917-ҹи илин февралында Русија мүтләгијјәтини һеч бир тәһлүкә ҝөзләмирди. Мүхалиф партијалар пәракәндә вә олдугҹа зәиф иди, һәтта Ленин һәмин әрәфәдә јазмышды ки, сосиалист ингилабыны ҝөрмәјә онун өмрү бәс етмәјәҹәк, үмид сонракы нәсилләрә галыр. Анҹаг империја бир ҝүнүн ичиндә чөкдү. Буну бүтүн мараглы тәрәфләр шокда гаршылады.

Бир сөзлә, истисмар резервуарынын диби вә гапағы јохдур. Күтләләрин активлијинә онларын ифрат һүгугсуз вә мәшәггәтли һәјаты бирбаша вә тез тәсир ҝөстәрмир. Демәли, сәбәб вә тәканлары башга амилләрдә ахтармаг лазымдыр. Бу амилләрә исә конкрет идеолоҝија, харизмалы лидер, ҝүҹлү вә монолит тәшкилатла бәрабәр ашағыларын психоложи вәзијјәти аиддир. Наһаг јерә 1990-ҹы илин әввәлиндә Фидел Кастро ондан сосиалист дүшәрҝәсинин дағылмасынын сәбәбләрини сорушанда “Буну психологлар вә психиатрлар изаһ етмәлидир” демәмишди...  
